
RAQAMLI IQTISODIYOTDA HISOB SIYOSATINI 
SHAKLLANTIRISHNING NAZARIY-USLUBIY 
ASOSLARI
Qurbanbayev Jurabek Eruvboyevich
Toshkent Kimyo Xalqaro universiteti “Bank ishi va buxgalteriya hisobi” kafedrasi dotsenti, i.f.n.

Annotatsiya. Mazkur maqolada Oʻzbekistonda hisob siyosatining zaruriyati va ahamiyati, uni shakllantirishga qoʻyilgan 
talablar hamda unga taʼsir etuvchi omillar atroflicha yoritilgan. Shu bilan birga, moliyaviy hisobotning xalqaro standartlari 
asosida hisob siyosatini shakllantirishning metodologik asoslari ilmiy jihatdan tahlil etilgan. Maqolada hisob siyosatiga 
oid iqtisodchi olimlarning ilmiy qarashlari va fikr-mulohazalari, shuningdek, hisob siyosatiga oid meʼyoriy hujjatlarni 
takomillashtirish masalalari ham keng yoritib berilgan.

Kalit soʻzlar: hisob siyosati, hisob siyosatini tanlash, hisob bahosidagi oʻzgarishlar, hisob siyosatini qoʻllash.
Abstract. This article provides a comprehensive analysis of the necessity and significance of accounting policy in 
Uzbekistan, the requirements for its formulation, and the factors influencing it. It also presents the methodological 
foundations for developing accounting policies based on international financial reporting standards. Furthermore, the 
article discusses the scientific opinions and perspectives of economists on accounting policy, as well as the issues related 
to improving the regulatory framework governing accounting policy.

Key words: accounting policy, selection of accounting policy, changes in accounting valuation, application of accounting 
policy.
Аннотация. В статье подробно раскрыта необходимость и значение учетной политики в Узбекистане, требования к 
её формированию и факторы, оказывающие влияние на данный процесс. Также представлены методологические 
основы формирования учетной политики на основе международных стандартов финансовой отчетности. В 
работе отражены научные взгляды и мнения экономистов по вопросам учетной политики, а также рассмотрены 
направления совершенствования нормативных документов, регулирующих учетную политику.

Ключевые слова: учетная политика, выбор учетной политики, изменения в учетной оценке, применение учетной 
политики.

K I R I S H
Globallashuv jarayoni mamlakatlar o‘rtasidagi iqtisodiy o‘sishni yanada yuqori cho‘qqiga olib chiqmoqda. 

Bu esa korxonalarni o‘z moliya-xo‘jalik faoliyatini qayta ko‘rib chiqishga hamda rivojlanish uchun yangi 
imkoniyatlarni izlashga undamoqda. So‘nggi yillarda korxonalar tomonidan xalqaro standartlarga muvofiq 
moliyaviy hisobotlarni tuzish va taqdim etishda yetarli ilmiy hamda amaliy metodologik asoslarning mavjudligi 
talab etilmoqda.

Ma’lumki, O‘zbekiston Respublikasi Prezidentining 2020-yil 24-fevraldagi 4611-sonli1 “Moliyaviy hisobotning 
xalqaro standartlariga o‘tish bo‘yicha qo‘shimcha chora-tadbirlar to‘g‘risida”gi qarorida amaldagi buxgalteriya 
hisobining milliy standartlarini MҲXSga muvofiq uyg‘unlashtirish masalasi belgilab berilgan [1].

“Hisob siyosatlari, hisoblab chiqilgan baholardagi o‘zgarishlar va xatolar” deb nomlangan 8-son BҲXSda 
quyidagi ta’rif berilgan: “Hisob siyosati — bu tashkilot tomonidan moliyaviy hisobotni tayyorlashda va taqdim 
etishda qo‘llaniladigan muayyan tamoyillar, asoslar, umumqabul qilingan shartlar, qoidalar hamda amaliy 
yondashuvlardir” [2].

Respublikamizdagi BҲMSda esa quyidagi ta’rif keltirilgan: “Hisob siyosati — tashkilot moliyaviy hisobotni 
tayyorlash va tuzish uchun foydalanadigan maxsus prinsiplar, konvensiyalar, tartiblar hamda amaliy 
yondashuvlarni ifodalaydi” [3].

Ushbu ta’riflardan ko‘rinib turibdiki, bir vaqtning o‘zida buxgalteriya hisobini yuritish va hisob siyosatini 
shakllantirish jarayonlariga xo‘jalik subyekti rahbari mas’ul shaxs sifatida yondashgan.

1	  Oʻzbekiston Respublikasi Prezidentining qarori, 24.02.2020 yildagi PQ-4611-son https://lex.uz/docs/-4746047   

M A V Z U G A  O I D  A D A B I Y O T L A R  S H A R H I
Hisob siyosatiga berilgan ta’riflar va uning mazmunini ifodalovchi fikrlar masalasida xorijiy tajribaga 

murojaat etiladigan bo‘lsa, hisob siyosati turli mamlakatlarda umumiy maqsadga xizmat qilishi aniq ko‘rinadi.
Hisob siyosatini shakllantirish borasida iqtisodchi B. Jo‘rayev tomonidan quyidagi ilmiy ta’rif ilgari surilgan:
“Hisob siyosati — xo‘jalik yurituvchi subyekt tomonidan buxgalteriya hisobini tashkil etish, yuritish va 

moliyaviy hamda boshqa hisobotlarni tuzishning huquqiy-me’yoriy hujjatlar bilan tasdiqlangan, muqobil 
variantlardan ma’quli tanlanib shakllantirilgan, o‘zaro uzviy aloqador tamoyillar, talablar, shakllar, usullar va 
vositalar tizimidan iborat ichki tartibga soluvchi hujjatdir” [4].

Yuqoridagi ta’riflardan kelib chiqib, umumiy xulosa sifatida aytish mumkinki, hisob siyosati — bu 
korxonalarning moliyaviy hisobotlarini tuzish, tayyorlash va taqdim etish bo‘yicha tartib hamda ko‘rsatmalarni 
o‘zida ifodalab, korxonaning moliyaviy holatining aniq tasvirini beruvchi tizimdir.

Mazkur fikrlarni umumlashtirgan holda quyidagi ta’rif shakllantirilgan: 
Hisob siyosati — bu tadbirkorlik subyekti tomonidan moliyaviy hisobotlarni tayyorlashda va taqdim etishda 
qo‘llaniladigan muayyan tamoyillar, usullar, odatlar, qoidalar hamda amaliyotlardan iborat majmuadir.

Hisob siyosati muhim ahamiyatga ega, chunki u barcha kompaniyalar amal qiladigan yagona asosni 
belgilaydi hamda yillar davomida va boshqa kompaniyalar bilan taqqoslanadigan, izchil va standart moliyaviy 
hisobotlarni taqdim etish imkonini beradi [5].

Moliyaviy hisobotning xalqaro standartlari (MҲXS) va Umum qabul qilingan buxgalteriya hisobi tamoyillari 
(US GAAP) kompaniyalar moliyaviy hisobotlarni qanday tayyorlashlari kerakligi haqida aniq yo‘riqnomalar 
beradi. MҲXS ko‘proq tamoyillarga asoslangan yondashuv bo‘lib, u muayyan bitimlarning iqtisodiy mazmunini 
chuqurroq tushunish imkonini beradi.

Boshqa tomondan, AQSh GAAP — bu ko‘proq qoidalarga asoslangan yondashuvdir. Ikkala usul o‘rtasidagi 
farqlar ayniqsa buxgalteriya hisobi siyosati bilan bog‘liq turli standartlarda yaqqol namoyon bo‘ladi (masalan, 
GAAP bo‘yicha ruxsat etilgan ayrim hisob siyosatlari MҲXS bo‘yicha qo‘llanilmasligi mumkin).

Umuman olganda, hisob siyosati juda xilma-xil bo‘lishi mumkin, biroq ularning barchasi MҲXS yoki GAAP 
tomonidan belgilangan standartlarga asoslanadi.

T A D Q I Q O T  M E T O D O L O G I YA S I
Konservativ hisob siyosati xo‘jalik subyekti tomonidan hisobot davridagi moliyaviy natijalarni biroz kamaytirib 

ko‘rsatish, kelgusi davrlarda esa moliyaviy natijalar va ularga bog‘liq ko‘rsatkichlarni oshirib aks ettirishga 
yo‘naltirilgan yondashuv hisoblanadi. Hisob siyosatining ushbu ko‘rinishini tanlash xo‘jalik subyektlariga yillar 
davomida faoliyatini takomillashtirib borish hamda moliyaviy holatining ijobiy o‘sish tendensiyasini ko‘rsatish 
imkonini beradi. Eng muhimi, konservativ hisob siyosati investorlar uchun ham qulay holatdir, chunki ularning 
korxona faoliyatini yildan-yilga yaxshilanib borayotgan holatda baholashlariga asos yaratadi.

Aksincha, agressiv hisob siyosatini tanlagan xo‘jalik subyekti o‘tgan yillardagi faoliyatiga yuqori baho beradi, 
ya’ni bu yondashuvda avvalgi hisobot davrlaridagi natijalar yuqoriroq ko‘rsatkichlarda aks ettiriladi. Biroq, bu 
kabi yondashuv ayrim hollarda kelgusida xo‘jalik subyekti faoliyatining pasayishiga olib kelishi mumkin. Shu 
bois, agressiv hisob siyosatini tanlashda ehtiyotkorlik talab etiladi, chunki u auditorlar va investorlar orasida 
ma’lum xavotir uyg‘otishi ehtimoli mavjud. Bunda menejerlar tomonidan faoliyati sustlashgan subyekt haqida 
noaniq yoki noto‘g‘ri ma’lumotlar taqdim etilishi xavfi yuzaga keladi.

Shuningdek, xalqaro amaliyotda xo‘jalik subyektlari tomonidan hisob siyosati faqat moliyaviy hisobotlarni 
tuzish maqsadida emas, balki foydani boshqarish va uni belgilangan qoidalar asosida taqsimlash nuqtayi 
nazaridan ham tanlanishi mumkin.

T A H L I L  V A  N A T I J A L A R
Hisob siyosati bo‘yicha xalqaro miqyosda yagona hujjatlardan biri — bu 1-sonli Buxgalteriya hisobining 

xalqaro standarti (BHXS) “Hisob siyosati, hisob baholardagi o‘zgarishlar va xatolar” deb nomlanadi. Mazkur 
standartning asosiy maqsadi — hisob siyosatidagi o‘zgarishlar, hisob baholaridagi tuzatishlar va xatolarni 
inobatga olish tartibini hamda ularni yoritib berish mexanizmini belgilashdir. Shu bilan birga, u hisob siyosatini 
tanlash va o‘zgartirish mezonlarini aniq ko‘rsatib beradi.

Standartning qo‘llanishi tashkilot moliyaviy hisobotining ishonchliligini, solishtiriluvchanligini hamda avvalgi 
hisobot davrlari va boshqa tashkilotlarning moliyaviy ko‘rsatkichlari bilan uyg‘unligini oshirishga xizmat qiladi. 
Hisob siyosati to‘g‘risidagi ma’lumotlarni yoritish bo‘yicha talablar esa 1-son BҲXS “Moliyaviy hisobotni taqdim 
etish” standartida belgilangan.

Muhim jihatlardan yana biri shundaki, ushbu standartning o‘zbek tilidagi rasmiy tarjimasi amalga oshirilgan 
va uni qo‘llash uchun tavsiya etilgan [6]. Mazkur jarayon O‘zbekiston Respublikasi Iqtisodiyot va moliya 

vazirligining 2024-yil 20-martdagi 23-57-sonli buyrug‘ining 1-ilovasi “Moliyaviy hisobotning xalqaro standartlari 
hujjatlarini va ularga kiritiladigan o‘zgartirishlarni davlat tiliga tarjima qilish tartibi to‘g‘risidagi nizom”ga muvofiq 
amalga oshiriladi.

Ushbu nizomga binoan, MҲXS Fondi tomonidan xalqaro standartlarga har yili kiritiladigan o‘zgartirishlar va 
tuzatishlar davlat tiliga tarjima qilinadi. Shu munosabat bilan, Fond tomonidan tasdiqlangan MҲXS hujjatlarining 
2022-yilgi tahriri asosida amaldagi nusxalarga qo‘shimcha va o‘zgartirishlar kiritilmoqda. Hozirda esa 2022–
2023-yillar va 2023–2024-yillar tahrirlariga asoslangan yangi loyihalar ishlab chiqilgan.

Yuqoridagi standartda keltirilgan ayrim jumlalarni chiqarib tashlash rejalashtirilgan. Xususan, quyidagi 
ibora endilikda amaldan chiqarilishi ko‘zda tutilgan:

“Hisob bahosidagi o‘zgarish — aktivlar va majburiyatlarning joriy holatini hamda ular bilan bog‘liq 
kutilayotgan kelgusi naf va javobgarliklarni baholash natijasida aktiv yoki majburiyatning balans qiymatini yoki 
aktivning davriy iste’moli summasini tuzatishdir. Hisob baholaridagi o‘zgarishlar yangi ma’lumotlar yoki voqealar 
rivoji natijasida yuzaga keladi va shu sababli, xatolarni tuzatish hisoblanmaydi.”

Milliy doirada hisob siyosatining huquqiy asosini tashkil etuvchi muhim hujjatlardan yana biri — bu 1-sonli 
O‘zbekiston Respublikasi Buxgalteriya hisobining milliy standarti (BҲMS) “Moliyaviy hisobotni taqdim etish va 
hisob siyosati”dir (O‘zbekiston Respublikasi Adliya vazirligi tomonidan 2024-yil 6-avgustda, №3544-raqam 
bilan ro‘yxatdan o‘tkazilgan).

Mazkur milliy standartda hisob siyosatiga quyidagi ta’rif berilgan:
“Hisob siyosati deganda tashkilot rahbarining buxgalteriya hisobini yuritish va moliyaviy hisobotni tuzishda 

qo‘llaydigan usullari, ularning prinsiplari hamda asoslarining majmuasi tushuniladi.”
Shuningdek, yuqoridagi BҲMSda keltirilgan 6–8-bandlar yuzasidan ayrim ilmiy fikrlar bildirildi.
Birinchidan, fikrimizcha, berilgan ta’rifdagi “rahbar” so‘zini “bosh buxgalter” so‘zi bilan almashtirish 

maqsadga muvofiqdir. Chunki tashkilot yoki korxonada buxgalteriya hisobini yuritish va moliyaviy hisobotlarni 
tuzish jarayonini bevosita rahbar emas, balki bosh buxgalter va uning yordamchilari amalga oshiradi. To‘g‘ri, 
rahbar buxgalteriya faoliyatiga umumiy rahbarlik qilishi mumkin, biroq iqtisodiy hodisalarni qayd etish, ularni 
umumlashtirish, buxgalteriya registrlarida aks ettirish, turli tamoyillar va prinsiplarga asoslangan holda moliyaviy 
hisobotlarni shakllantirish hamda taqdim etish jarayonlarida bosh buxgalterning roli hal qiluvchi ahamiyat kasb 
etadi.

Hisob siyosatini shakllantirishda xalqaro standartlar talablarini inobatga olgan holda quyidagi ilmiy 
xulosalarga to‘xtalish mumkin:

Fikrimizcha, yuqoridagi ta’rifni quyidagicha qayta belgilash maqsadga muvofiq:
“Hisob siyosati deganda tashkilotning bosh buxgalteri yoki uning o‘rinbosari tomonidan buxgalteriya hisobini 

yuritish va moliyaviy hisobotlarni tuzishda qo‘llaniladigan usullar, prinsiplari va asoslari majmuasi tushuniladi.”
Amaldagi 1-sonli Buxgalteriya hisobining milliy standarti (BHMS)ning boshqa bir bandida quyidagi jumlaga 

e’tibor qaratish mumkin:
“Tashkilotning hisob siyosati tashkilot rahbari tomonidan mazkur BҲMS asosida, tashkilot faoliyatining 

turli yillar uchun tuzilgan moliyaviy hisobotlarida keltiriladigan moliyaviy ko‘rsatkichlarning bir-biri bilan 
taqqoslanishini ta’minlash maqsadida shakllantiriladi.”

E’tibor berilsa, ushbu bandda ham hisob siyosatini shakllantirish mas’uliyati bevosita rahbar shaxsga 
yuklatilgan. Holbuki, tashkilotning moliyaviy hisobotlarida keltiriladigan moliyaviy ko‘rsatkichlar bevosita 
buxgalter tomonidan hisoblab chiqiladi va shakllantiriladi. Ushbu ko‘rsatkichlar asosida tayyorlangan umumiy 
hisobotlar va tahliliy xulosalar esa rahbariyatga taqdim etiladi. Shu bois, fikrimizcha, ushbu bandni quyidagicha 
tahrir etish maqsadga muvofiq:

“Tashkilotning hisob siyosati bosh buxgalter tomonidan tashkilot faoliyatining turli yillar uchun tuzilgan 
moliyaviy hisobotlarida keltiriladigan moliyaviy ko‘rsatkichlarning o‘zaro taqqoslanishini ta’minlash maqsadida 
shakllantiriladi.”

X U L O S A  V A  T A K L I F L A R
Natijada, korxonalarda hisob siyosatini ikki xil maqsadda shakllantirish mumkinligini ta’kidlash zarur. 

Buxgalteriya maqsadlaridagi hisob siyosati moliyaviy hisobotlarni tuzish, taqdim etish va ularning ishonchliligini 
ta’minlashga qaratilgan bo‘lsa, soliq maqsadlaridagi hisob siyosati korxonaning soliq majburiyatlarini to‘g‘ri 
aniqlash, soliqqa tortish bazasini hisoblash va soliq yuki optimallashtirishga xizmat qiladi. Hisob siyosati har 
qanday xo‘jalik yurituvchi subyekt faoliyatida moliyaviy boshqaruv tizimining markaziy bo‘g‘ini hisoblanadi. 
Uning to‘g‘ri shakllantirilishi korxona resurslaridan oqilona foydalanish, foydani oshirish va moliyaviy 
barqarorlikni ta’minlash imkonini beradi. Shuningdek, xalqaro amaliyotda buxgalteriya hisobining shaffofligi, 
solishtiriluvchanligi va tahliliy qiymatini oshirish uchun hisob siyosatini xalqaro standartlar bilan uyg‘unlashtirish 
muhim ahamiyat kasb etadi. Shu sababli, O‘zbekiston korxonalari uchun MҲXS talablariga mos hisob siyosatini 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1047

2025-yil, oktyabr.  № 10-son.

ishlab chiqish va uni amaliyotga tatbiq etish zarur. Mazkur tadqiqot asosida quyidagi takliflar ilgari suriladi: 
korxonalarda hisob siyosatini shakllantirishda bosh buxgalter va rahbariyat o‘rtasidagi mas’uliyat chegarasini 
aniq belgilash, qarorlarni jamoaviy asosda qabul qilish tizimini joriy etish; hisob siyosatini ishlab chiqishda 
xalqaro amaliyotda qo‘llaniladigan konservativ yondashuv elementlarini keng tatbiq etish, chunki bu investorlar 
ishonchini oshiradi va moliyaviy natijalarning barqarorligini ta’minlaydi; buxgalteriya hisobining milliy standartlari 
va MҲXS o‘rtasidagi tafovutlarni muvofiqlashtirish bo‘yicha metodik qo‘llanmalar ishlab chiqish; korxonalarda 
hisob siyosatini muntazam monitoring qilish va har yili qayta ko‘rib chiqish amaliyotini joriy etish, bu esa tez 
o‘zgarayotgan iqtisodiy sharoitlarga moslashish imkonini beradi; hisob siyosati bo‘yicha raqamli texnologiyalar 
va axborot tizimlaridan (masalan, elektron hisobot modullari, avtomatlashtirilgan audit tizimlari) samarali 
foydalanish tizimini yo‘lga qo‘yish. Yuqoridagilardan kelib chiqib, umumiy xulosa sifatida aytish mumkinki, 
xalqaro amaliyotda xo‘jalik subyektlari tomonidan hisob siyosati nafaqat moliyaviy hisobotlarni tuzish, balki 
foydani belgilangan qoidalar asosida boshqarish nuqtayi nazaridan ham tanlanadi. Bunday yondashuv korxona 
faoliyatining shaffofligini, ishonchliligini, raqobatbardoshligini hamda samaradorligini oshirishga xizmat qiladi.

